
	  Ágrip	  	  

Þegar börn fara í grunnskóla er eitt aðaláhyggjuefni foreldra hvort þau eignist vini. Sumum 

börnum gengur betur að eignast vini en öðrum og má að hluta rekja það til þess hversu fær 

börn eru í félagslegum samskiptum. Markmið þessarar ritgerðar er að skoða hvað foreldrar 

geta gert til að efla félagsfærni barna sinna. Viðfangsefnið er mikilvægt enda eru börn með 

slaka félagsfærni líklegri til að verða félagslega einangruð sem getur haft alvarlegar 

afleiðingar í för með sér. Afleiðingarnar geta verið útilokun frá hópi, barnið verði fyrir 

einelti, upplifi kvíða og jafnvel þunglyndi. Leitað er í smiðju kennismiða og ýmiss 

fræðsluefnis fyrir foreldra og fagaðila sem vinna með börnum um það hvernig hægt er að 

efla félagsfærni þeirra. Fjallað verður um rannsóknir á samskiptum barna og foreldra til að 

varpa ljósi á efnið. Helstu niðurstöður ritgerðarinnar eru þær að foreldrar geta eflt 

félagsfærni barna sinna með því að skapa örugg geðtengsl við barnið strax frá fæðingu, 

með því að beita leiðandi uppeldisháttum, hlýjum samskiptum og að skapa tækifæri til 

samskipta við vini. Niðurstöður má nýta til að upplýsa foreldra um hvernig þeir geti átt í 

betri samskiptum við barnið sitt og í leiðinni eflt félagsfærni þess. 

Formáli	  

Áhugi minn á efninu vaknaði þegar ég fór í áfanga sem kallast Samskipti í uppeldis og 

menntunarfræðum. Þar heyrði ég fyrst fjallað ítarlega um félagsfærni. Ég fór að velta fyrir 

mér af hverju sum börn virtust vera með mikla félagsfærni á meðan önnur væru það ekki. 

Hverjar afleiðingar þess væru fyrir börn sem ekki hefðu eins mikla félagsfærni og hvort 

hægt væri að þjálfa hana. Þar með ákvað ég að fjalla um þetta viðfangsefni í þessari 

ritgerð.  

 Þessi ritgerð er 14 eininga áfangi í Uppeldis og menntunarfræði í Háskóla Íslands 

og hefur krafist mikillar vinnu. Þar með hef ég ekki haft eins mikinn tíma fyrir 

fjölskylduna og vini. Ég vil þakka Telmu Fanneyju Magnúsdóttur bestu vinkonu minni 

fyrir að hafa sýnt mér mikinn stuðning, hvatningu og þolinmæði á meðan vinna að þessu 

verkefni hefur staðið yfir. Foreldrar mínir, Helga Sigurðardóttir og Sigurbjörn Birgisson, 

hafa alltaf verið til staðar fyrir mig þrátt fyrir að búa erlendis og vil ég einnig þakka þeim. 

Einnig vil ég þakka Eyrúnu Maríu Rúnardóttur, leiðbeinanda mínum, fyrir yfirlestur og 

mjög góða ráðgjöf við yfirlestur verkefnisins. Að lokum vil ég þakka Ingu Lóu 

Hannesdóttur fyrir yfirlestur. 

 Þetta lokaverkefni er samið af undirritaðri. Ég hef lesið mér til um siðareglur 

Háskóla Íslands (2003, 7. nóvember, http://www.hi.is/is/skolinn/sidareglur) og fylgt þeim 

eftir af minni bestu getu. Í ritgerðinni vísa ég til alls efnis sem ég hef sótt til fyrri eigin 

verka eða annara. Hvort sem um er að ræða efni, orðalag eða ábendingar. Að lokum vil ég 

þakka þeim sem hafa verið til staðar fyrir mig á einn eða annan hátt. Ég ber ábyrgð á öllu 

því sem missagt kann að vera í ritgerðinni og staðfesti ég það með undirskrift minni. 

 

 Reykjavík, ______._________________20______ 

 

__________________________________   _______________________ 

1 Inngangur	  	  

Frá því að barn fæðist byrjar það að mynda tengsl við aðra einstaklinga, í flestum tilfellum 

við umönnunaraðila. Samskiptareglur um hvað er viðeigandi og hvað er óviðeigandi í 

samskiptum við aðra einstaklinga læra börn helst í gegnum foreldra sína (Berk, 2009). 

Félagsfærni er eitt af því sem börn læra í gegnum samskipti við foreldra sína og hafa 

rannsóknir sýnt að þeir eru taldir eiga veigamesta þáttinn í því að efla þessa færni (Sigrún 

Aðalbjarnardóttir, 2007). Nokkrar mismunandi skilgreiningar eru til um félagsfærni og 

verður fjallað nánar um þær í ritgerðinni. Félagsfærni er meðal annars getan til að þekkja 

tilfinningar annarra, hæfni í samskiptum og að ráða við náin sambönd (Erla Kristjánsdóttir, 

Jóhann Ingi Gunnarsson og Sæmundur Hafsteinsson, 2004).  

Félagsfærni er samkvæmt skilgreiningu öflugt fyrirbæri sem þarfnast sífellt flóknari 

færni eftir því sem börnin eldast. Hér verður áhersla lögð á að skoða aldurinn 6-12 ára, þar 

sem félagsfærni barna tekur miklum breytingum á því aldursskeiði. Á þessu tímabili eru 

börnin að þroskast, þróast og dafna og er því mikilvægt að stutt sé við þau. Þörfin fyrir að 

eiga vini og tilheyra einhverjum hóp er mest á þessum aldri. Börn eru hins vegar ólík og 

læra á mismunandi hátt og hraða. Því er mikilvægt að gera ekki ráð fyrir því að öll börn 

þroskist eins (Johnston, Tobbell og Woolley, 2010). Niðurstöður rannsókna hafa sýnt að 

þau börn, sem eru með góða félagsfærni, eru einnig hamingjusamari og vinsælli en önnur 

börn. Félagsfærni hefur einnig verið tengd við árangur í skóla þar sem hún hefur 

forspárgildi um góðan námsárangur. Þau börn sem hafa góða félagsfærni mæta betur í 

skólann og eru virkari í skólastarfi auk þess að fá hærri einkunnir (Kostelnik, Gergory, 

Soderman og Wihren, 2011). Góð félagsfærni auðveldar einnig börnum að lesa í umhverfi 

sitt og átta sig á hvaða hegðun er æskileg í samskiptum við aðra (Lilja Pálsdóttir, 2011). 

Börn sem búa yfir góðri félagsfærni eru talin hafa almennt betra sjálfsmat og eiga 

auðveldara með að eignast vini og halda þeim (Kostelnik, Gergory, Soderman og Wihren, 

2011). 

Meginmarkmið þessarar rannsóknar er að skoða þátt foreldra í að efla og styrkja 

félagsfærni barna sinna. Til að öðlast skýra sýn á hvernig foreldrar geta sinnt þessu 

hlutverki verður fjallað um kenningar og rannsóknir á félagsfærni barna og mikilvægi 

hennar. Auk þess verður kannað hvernig skapgerð og geðtengsl eiga þátt í félagsfærni.  

Rannsóknarspurningin er: Hvað geta foreldrar gert til að efla félagsfærni barna sinna á 

aldrinum 6-12 ára? Niðurstöður gætu nýst foreldrum við að finna hvar þörfin liggur hjá 

barninu þegar kemur að færni í félagslegum samskiptum. og með hliðsjón af því að 

foreldrar geri sér betur grein fyrir mikilvægi félagsfærni í velgengni barna sinna og hversu 

afgerandi hlutverk þeirra er í þessu ferli. 

Til að byrja með verður farið í að útskýra hugtökin félagsfærni og sjálfsmynd og 

mikilvægi þeirra. Fjallað verður um félagsfærni, sjálfsmynd og aðferðir til að mæla 

félagsfærni. Í næsta kafla verða skoðaðar kenningar og rannsóknir á félagsfærni. Farið 

verður yfir kenningar John Bowlby og Erik H. Eriksson um forspárgildi tengslamyndunar 

umönnunaraðila við barn í bernsku við félagsfærni seinna meir. Greint verður frá kenningu 

Robert Selman sem fjallar um mikilvægi þess að barn geti sett sig í spor annara. Í fjórða 

kafla verður fjallað um uppeldisaðferðir og samskipti foreldra og barna í tengslum við 

félagsfærni ásamt áhrifum vina og systkina á félagsfærni barna. Í 5. kafla verður gerð stutt, 

óformleg úttekt á uppeldishandbókum og öðru ráðgefandi efni fyrir foreldra og fagaðila 

sem starfa með börnum. Þetta efni á það sammerkt að þar eru gefin ráðum hvernig megi 

efla félagsfærni barna.  Kannað er hvort samhljómur er með kenningum fræðimannana og 

þessum ráðleggingum úr í 5. kafla. Að lokum eru dregnir saman lykilþættir úr ritgerðinni 

og ritgerðarspurningunni svarað.  

2 Félagsfærni	  

Misjafnt er eftir fræðimönnum hvort notað er orðið félagsfærni (e. social skills) eða 

félagshæfni (e. social competence) og hvort þeir geri greinarmun á þeim hugtökum. 

Félagsfærni vísar til hegðunar sem er einskonar færniþáttur tengdur samskiptum. 

Félagshæfni er hæfni í samskiptum og felur í sér hvernig við vinnum með öðrum, sýnum 

samkennd og leysum ágreningsmál. Sigrún Aðalbjarnardóttir (2007) skilgreinir 

samskiptahæfni sem myndar grunninn að því sem síðar meir er talað um sem félagsfærni. 

Félagsfærni á því við um alla þá færni sem gott er að búa yfir í samskiptum sínum við aðra 

(Sigrún Aðalbjarnardóttir, 2007). Ekki verður farið ítarlegar út í greinarmuninn á færni og 

hæfni hér en bæði hugtökin virðast eiga það sameiginlegt að vera færni/hæfni sem 

eftirsóknarvert er að búa yfir og lýsir færni manna til að lifa og dafna í samfélagi með 

öðrum.  

 Í þessum kafla verður fjallað um félagsfærni og hvernig hún mótast frá barnæsku, 

útskýrt verður hugtakið sjálfsmynd og hvernig hún tengist félagsfærni og hvernig 

félagsfærni er mæld. 

2.1 Skilgreining	  á	  félagsfærni	  

Notast verður við hugtakið félagsfærni í þessari rannsóknarritgerð þar sem það virðist vera 

einskonar yfirhugtak sem umlykur þætti eins og sjálfstraust, samskiptahæfni og trú á eigin 

getu sem hefur aftur á móti áhrif á félagsfærni einstaklingsins. Félagsfærni er færni í 

mannlegum samskiptum og snýst um að eiga jákvæð samskipti við aðra, samvinnu í leik 

og starfi og að geta fundið lausn á ágreiningsmálum. Börn læra félagslega færni á 

óformlegan hátt með því að horfa á fyrirmyndir sínar og læra af þeim. Það gera þau með 

því að fylgjast með samskiptum annarra og eiga í samskiptum við aðra. Félagsfærni fer 

mikið fram á heimili barns og í nánasta umhverfi þess (Cartledge og Kleefeld, 2002). 

Misjafnt er eftir fræðimönnum hvernig hugtakið félagsfærni er skilgreint. Hér 

verður fjallað um hana út frá nokkrum ólíkum fræðimönnum. Sigrún Aðalbjarnardóttir 

(2007) segir að félagsfærni sé lærð hegðun sem börn þróa með sér út lífið frá því þau 

fæðast. Félagsfærni er breytanleg og barn öðlast félagsfærni af þeim aðilum sem það 

umgengst hvað mest.  

Með félagsfærni er átt við einstakling sem er fær um að þekkja tilfinningar annarra, 

er fær í samskiptum og ræður við náin sambönd (Erla Kristjánsdóttir og félagar, 2004). 

Einföld skýring á félagsfærni er færni einstaklings til að hegða sér á viðeigandi hátt eftir 

félagslegum aðstæðum hverju sinni. Félagsfærni er færni í því að sýna góðvild ásamt því 

að geta séð sjónarhorn annarra og verið næmur á tilfinningar þeirra. Sé barnið með góða 

félagsfærni er það oft vel liðið í vinahópnum og öðrum líkar vel við það (Cillessen og 

Bellmore, 2011).  

Jakob Smári (1993) skiptir félagsfærni í þrjá þætti; í fyrsta lagi tjáningafærni, sem 

er færnin í að tjá sig við aðra einstaklinga. Í því felst að tjá sig bæði með orðum og öðrum 

hætti. Það er að segja hæfnin í að tjá tilfiningar sínar, væntingar og skoðanir. Í öðru lagi er 

það túlkunarhæfni, sem felst í því að túlka hegðun annarra. Þeir einstaklingar sem eru með 

slaka túlkunarhæfni eiga oft til að túlka viðbrögð annarra sem neikvæð gagnvart sjálfum 

sér þó slíkt eigi ekki við rök að styðjast. Þannig geta tilfinningar í svipbrigðum verið 

rangtúlkaðar. Í þriðja lagi er það hvernig einstaklingur bregst við eftir mismunandi 

aðstæðum, til dæmis að vita hvað er viðeigandi að segja hverju sinni og hvað ekki. 

Sérstaklega þegar á reynir við flóknar félagslegar aðstæður. Einkenni barna með góða 

félagsfærni eru börn sem eru yfirleitt jákvæð, eru viljug til að prófa nýja hluti, takast á við 

vonbrigði á jákvæðan hátt, sýna öðrum áhuga, sýna getu til húmors og virðast ekki oft vera 

einmana (Ladd, 1999). 

Allt frá unga aldri er barn að efla félagsfærni sína sem má til dæmis sjá þegar að 

barn áttar sig á að grátur færir því ekki alltaf allt. Félagsfærni hjá barni mótast að mörgu 

leyti í leikskóla þegar börnin öðlast tiltekna færni til að að geta viðhaldið gagnvirkum og 

jákvæðum leik við önnur börn. Stærsta stökkið í félagsfærni á sér þó stað þegar komið er í 

grunnskóla en þar kemur oft fljótlega í ljós hversu mikla félagfærni börn hafa. Þar fara þau 

að þróa með sér aukna félagsfærni og samskipti við vini verða mikilvægari en áður. Margt 

í þeirra fari breytist, eins og sjálfstjórn, sem er stór þáttur í samskiptum á milli barna 

(Rubin, Bukowsky, Parker og Bowker, 2008). Góð félagsfærni krefst góðrar sjálfstjórnar, 

bæði stjórn á tilfinningum og hegðun. Á aldrinum 6-8 ára eykst samvinna meðal barna, en 

þá byrja þau að hafa meiri samskipti sín á milli og eru minna sjálfhverf. Auk þess öðlast 

þau færni í að geta sýnt öðrum samúð og að setja sig í spor annarra (Collins, 1984).  

Mikilvægt er að foreldrar séu meðvitaðir um hvað þeir geta gert til að styrkja barnið 

sitt á þessu sviði þar sem félagsfærni hefur áhrif á framtíð barnsins. Það að eignast vini og 

halda þeim, fá vinnu og allt sem tengist mannlegum samskiptum byggir á góðri 

félagsfærni. Meiri líkur eru á að börn sem skortir félagsfærni sé ýtt til hliðar og verði 

útilokuð frá hópnum sem gerir það að verkum að þau verða einmana (Frost, Wortham og 

Reifel, 2008). Þó er aldrei of seint að bæta færni einstaklinga á þessu sviði með því að vera 

meðvitaðir um leiðir til þessa. Mælt er með því að grípa sem fyrst inn í, þar sem ungir 

einstaklingar eru móttækilegri fyrir að laga félagsfærni sína (Sigrún Aðalbjarnardóttir 

2007).  

Eins og áður hefur komið fram er áríðandi að leggja grunn að heilbrigðum 

samskiptum barna með því að búa þau undir félagslega, tilfinningalega og siðferðilega 

þátttöku í þjóðfélaginu sem samfélagsþegnar. Félagssálfræðingurinn Hargie (2006) styður 

það og kom fram með að þjálfa megi félagsfærni fólks með réttri aðferð. Hann líkir 

félagsfærniþjálfun við hvernig hægt er að þjálfa hreyfifærni fólks og tekur dæmi um 

tennisþjálfun, fyrst er barnið með klaufalegar hreyfingar en með tímanum nær það tökum á 

því með réttri þjálfun. Slíku má líkja við hegðun á samskiptasviðinu, í fyrstu er hegðunin 

ómótuð, rétt eins og barn sem kann ekki mannasiði en getur lært þá með tímanum. Þó hægt 

sé að þjálfa félagsfærni þegar fólk er uppkomið er best að þjálfa hana strax í æsku þar sem 

þá er barnið mótækilegast fyrir þjálfuninni (Hargie, 2006).  

 

2.2 Sjálfsmynd	  

Sjálfsmynd (e. self-image) er hugmynd sem einstaklingur hefur um sjálfan sig og felur í sér 

öll þau hugtök sem notuð eru til að aðgreina sig frá öðrum þar má nefna félagslega og 

sálræna eiginleika, líkamleg einkenni siðferðileg gildi, heimspekilega afstöðu o.fl. 

(Hrafnhildur Ragnarsdóttir, 1993). Sú skoðun sem einstaklingur hefur um sjálfa sig hefur 

áhrif á líf þeirra, í samskiptum við aðra í vinnu o.fl. Allt sem hefur verið sagt við 

viðkomandi og allar athugasemdir út lífið bæði jákvæðar og neiðkvæðar hafa áhrif á þessa 

mynd (Dóra Guðrún Guðmundsdóttir, 2006). Því er nauðsynlegt fyrir foreldra að vera 

meðvitaðir um hvernig samskiptum þeirra er háttað við börnin sín. 

Sjálfsmyndin byggir á tveimur þáttum, annars vegar mat einstaklings á hve 

viðkunnanlegur honum finnst hann vera og hins vegar hversu hæfur hann telur sig vera í 

skóla/vinnu sem krefst færni og hæfileika. Þetta mat byggir á því sem einstaklingur hefur 

heyrt aðra segja um sig eða við sig þá sérstaklega þá sem eru næstir honum eins og 

foreldrar, vinir, systkini, makar, kennarar og yfirmenn. Hvort sem það sem hefur verið sagt 

við eru góðir hlutir eða vondir heldur það áfram að hafa áhrif á hvernig einstaklingur 

skynjar sig (Dóra Guðrún Guðmundsdóttir, 2006). Hér má sjá mikilvægi þess að foreldrar 

eigi í góðum samskiptum við barnið sitt til að styrkja sjálfsmynd þeirra. Álykta má að góð 

sjálfsmynd styrki félagsfærni barna þar sem góð sjálfsmynd hefur áhrif á samskipti sem 

barn á við aðra. Eins og fram hefur komið er félagsfærni færni í mannlegum samskiptum. 

2.3 Hvernig	  er	  félagsfærni	  mæld?	  

Til að nálgast spurninguna hvernig foreldrar geta eflt félagsfærni barna sinna er 

nauðsynlegt að kanna hvernig er hægt er að mæla félagsfærni. Mikilvægt er að vita hvar 

barnið stendur þegar kemur að félagsfærni til að átta sig á hvaða þætti þarf að bæta og 

hvaða hegðun það er sem skiptir raunverulega mestu máli. Með því að þjálfa rétta færni 

aukast líkur á að þjálfunin skili árangri. Fjölmörg próf hafa verið notuð til að mæla 

félagsfærni barna en hér verða tvö þeirra skoðuð til að átta sig á þessu sviði.  

Fyrra prófið er hannað af fræðimanninum Ronald Riggio. Próf hans hefur notið 

mikilla vinsælda ef marka má þann fjölda rannsókna sem hafa notað það í greinasafninu 

Proquest. Próf hans nefnist Social skills index (SSI). Prófið byggist á mati á sex sviðum 

sem skiptast niður í þrjú á félagslega sviðinu, sem tekur yfir félagsfærni, og þrjú á 

tilfinningalega sviðinu. Það sem flokkast undir félagslega færni í prófinu er færnin í að 

njóta sín í samtölum og orðum en tilfnningalega færnin er sú færni sem fer fram í 

samskiptum við fólk án orða. Tilfinningalega og félagslega færnin flokkast í þættina; 

næmni, tjáning og stjórn. Félagsfærni er þar með metin sem félagsleg og tilfinningaleg 

næmni, tjáningarfærni og sjálfsstjón einstaklings. Félagsleg næmni er skilgreind sem getan 

til að túlka orð og taka eftir ásamt því að felast í þekkingu og umhyggju fyrir ríkjandi 

samfélagslegum gildum og reglum. Hins vegar er tilfinningaleg næmni getan til að túlka og 

virða tilfnningar og skoðanir annarra. Félagsleg tjáning er eiginleikinn til að hefja og 

viðhalda samræðum við aðra en tilfinningaleg tjáning er getan til að tjá langanir fólks og 

tilfinningar. Félagsleg stjórn er getan til að stjórna því sem sagt er á meðan tilfinningaleg 

stjórn er hæfileikinn sem einstaklingur hefur til að vera þögull í samskiptum við aðra 

(Edmondson, Conger og Conger, 2007). 

Seinna prófið sem hér er fjallað um kemur frá Caldarella og Merrell (1997) sem tóku 

saman 21 mismunandi félagsfærnipróf sem ætluð eru börnum. Niðurstöður þeirra flokkuðu 

þau í fimm þemu sem lýst verður hér fyrir neðan og eru lýsandi fyrir skilgreiningar ólíkra 

fræðimanna á hvað þeir telji felast í félagsfærni barna, samkvæmt höfundum 

mælitækjanna. Þessi fimm þemu sem þeir nefndu eru: samskipti við jafnaldra, sjálfstjórn, 

ákveðni, sjálfstæði og samvinnuþýði.  

Samskipti við jafnaldra 

Þemað varðandi samskipti við jafnaldra mátti finna í flestum prófanna og mældi það 

hversu vel barninu kom saman við aðra, með því að vera jákvæður og hafa gott viðhorf 

gagnvart félögum sínum. Auk þess var lagt mat á það hvort barn væri að hrósa og aðstoða 

aðra, hefði kímnigáfu, ætti frumkvæði að samskiptum, sýndi leiðtogahæfileika og 

samkennd og ætti marga vini.  Barn sem skortir félagsfærni á þessu sviði hefur aftur á móti 

löngun til þess að vera eitt, er feimið, er mikið strítt af jafnöldrum, og hunsað.  

Sjálfstjórn 

Þemað varðandi sjálfstjórn leggur mat á það hvort börn geti haft stjórn á skapi sínu, miðlað 

málum, fylgt reglum, tekið gagnrýni vel, séu skipulögð og vinni vel með öðrum. Skortur á 

þessari færni var ef barn missti auðveldlega stjórn á skapi sínu, var neikvætt, lagði aðra í 

einelti, var latt, hvatvíst, ofvirkt eða eirðarlaust.  

Ákveðni 

Ákveðni var að vissu leyti líkt við mannblendni. Í því felst meðal annars að hefja samskipti 

við aðra, taka hrósi, sjálfsöryggi, kynna sig, eignast vini og tjá tilfinningar. Skortur á 

félagsfærni í þessu þema var að hefja ekki samræður við aðra, feimni og að virðast leiður 

og áhugalaus.  

Sjálfstæði 

Þemað varðandi sjálfstæði var metið með því að kanna hvort börnin gætu klárað og leyst 

verkefni, farið eftir leiðbeiningum ásamt því að nýta frítíma sinn á viðeigandi hátt. 

Andstætt þessari færni var að klára ekki verkefni, athyglisskortur, léleg samhæfing, 

dagdraumar og aðgerðarleysi.  

Samvinnuþýði 

Þemað um samvinnuþýði fólst í því að skoða hvort barn væri meðal annars viljugt til að 

deila eigum sínum með öðrum, tæki gagnrýni vel, væri  snyrtilegt og gengi frá eftir sig. 

Flest félagsfærniprófanna skilgreindu þennan þátt sem stuðning eða hjálpsemi. Skortur á 

þessari færni kom fram í hegðun eins og að þræta við aðra, sýna mótstöðu við yfirvald, 

pirrast auðveldlega, sýna hefnigirni, gremju, reiði og að missa auðveldlega stjórn á skapi 

sínu. 

Próf á félagsfærni eru nauðsynleg til að meta hvað foreldrar geta gert til að efla þessa 

færni. Nauðsynlegt er fyrir foreldra að skilja hvað félagsfærni er til að átta sig á mikilvægi 

hennar og vita að þeir geta hjálpað til við að efla þessa færni hjá barni sínu. Vert er að 

undirstrika að félagsfærni er skilgreind og mælanleg en ekki einungis hugtak. Í næsta kafla 

færum við okkur yfir í kenningar sem sýnir hversu mikil áhrif foreldrar geta haft til að efla 

félagsfærni barna sinna. 

3 Kenningar	  og	  rannsóknir	  um	  félagsfærni	  

Þegar að börn byrja í grunnskóla er eitt af áhyggjuefnum foreldra hvort að börnin muni 

eignast vini. Í huga foreldra er andleg líðan barnsins í fyrirrúmi og rannsóknir hafa einmitt 

sýnt tengsl milli  félagslegrar einangrunar barna og vanlíðunar (Sigrún Aðalbjarnardóttir, 

2007). Í uppeldi skiptir miklu máli fyrir barnið að það myndi örugg geðtengsl við þá sem 

annast það og það treystir. Til að komast að því hvað foreldrar geta gert til að styrkja 

félagsfærni barna og koma þar með í veg fyrir félagslega einangrun barna þeirra eru 

skoðaðar nokkrar kenningar um efnið.  

Í þessum kafla verður leitast við að skoða kenningar sem geta hjálpað okkur að skilja 

tengsl og samskipti foreldra við börn sín. Einnig verður fjallað um rannsóknir á félagsfærni 

sem sýna fram á mikilvægi félagsfærni í lífi barns. Kenningarnar eru valdar í því skyni 

annars vegar að varpa ljósi á mikilvægi frumtengsla barna og foreldra og þýðingu þeirra 

fyrir félagsfærni seinna meir. Í þessu skyni er fjallað um kenningar John Bowlby og Erik 

H. Eriksson þar sem þeir fjalla báðir um mikilvægi tengsl umönnunaraðila við barn sitt. 

Hins vegar er valið að fjalla um kenningu Robert Selman sem sýnir að það að geta sett sig í 

spor annara styrkir félagsfærni barna. Með því að skoða kenningar Bowlbys og Eriksson er 

hægt að sjá tengsl milli þess að að hlúa að börnum í frumbernsku og hafa góða félagsfærni 

seinna meir.  

3.1 Tengslakenning	  John	  Bowlby	  

John Bowlby var breskur sálfræðingur og geðlæknir og á sjötta áratug síðustu aldar kom 

hann fram með tengslakenningu sína. Bowlby gerði rannsóknir á börnum og tók eftir því 

að barn tengdist yfirleitt bara einum aðila áberandi mikið. Með því er átt við að barn leitaði 

sérstaklega eftir því að vera í návist þessarar tilteknu manneskju, fann til öryggis í nálægð 

við hana og leitaði því huggunar til hennar. Hann tók eftir því að það barn sem átti í 

sterkum tengslum við einn aðila var óhræddara við að skoða ný og ókunn svæði heldur en 

önnur börn sem ekki áttu í sterkum tengslum við einn aðila (Bartholomew, 1993).  

Samkvæmt kenningu Bowlbys getur eðli þeirra tilfinningatengsla sem barnið 

myndar á fyrstu mánuðum og árum ævinnar haft áhrif á samskipti og tengsl þess við þá 

sem standa þeim næst seinna á lífsgöngunni. Þegar kemur að umönnun barnsins í 

frumbernsku er ekki nóg að veita því næringu og líkamlega umhirðu heldur er nauðsynlegt 

að sinna tilfinningalegum þörfum þess. Ef barnið lærir að treysta umönnunaraðila og 

öryggið er til staðar strax í frumbernsku hefur það áhrif á sjálfstæði þess seinna meir. 

Örugg börn eru einnig líkleg til að hafa gott sjálfsálit, vera þrautseig og aðlagast vel 

ýmsum aðstæðum þegar í skóla er komið. Hins vegar, ef barn nær ekki að mynda örugg 

geðtengsl við umönnunaraðila getur það leitt til hræðslu, óöryggis og haft áhrif á almennan 

þroska þess. Bowlby talaði um mikilvægi þess að leyfa börnum að rannsaka svæði en að 

vera þó í nálægð til að barnið fyndi fyrir öryggiskennd. Hann taldi það að leyfa barninu að 

skoða umhverfi sitt en að vera í nálægð hafa áhrif á getu þess til að mynda tilfinningatengsl 

síðar á ævinni við aðra aðila (Berk, 2009; Sigrún Aðalbjarndóttir, 2007).   

Bowlby flokkaði tengslamyndun í bernsku niður í fjögur stig. Fyrsta stigið sem á 

sér stað hjá barni frá þriggja til sjö mánaða kallaði hann frumtengsl (e. pre-attachement). Á 

þessu stigi hefur barnið áhuga á rödd og andlitum annarra og nýtur það félagslegra 

samskipta. Á öðru stigi sem er mótun tengslamyndunar (e. attachment in the making) er 

barnið  þriggja til sjö mánaða. Barnið er farið að sýna móður/umönnunaraðila ákveðið 

traust og verður háð viðkomandi ásamt því að sýna margvíslega félagslega svörun. Bowlby 

kallar þriðja stigið skýra tengslamyndun (e. clear-cut attachment) og þá er barn frá sjö 

mánaða til þriggja ára. Ákveðin tengsl á milli umönnunaraðila og barns eru orðin skýr á 

þessu stigi og barnið vill vera mikið með þeim aðila. Aðskilnaðarkvíði á sér stað þegar 

barnið er tekið frá honum en á sama tíma lærir það að vera sjálfstætt þegar kemur að því að 

vera skilið frá umönnunaraðila í ákveðinn tíma. Fjórði og síðasti hlutinn kallast gagnkvæm 

tengsl (e. reciprocal relationship) sem á sér stað hjá barni frá þriggja ára aldri. Barnið er 

búið að ná þeirri tilfinningu að finnast það vera öruggt þrátt fyrir að vera skilið eftir í 

einhvern tíma. Barn ætti þá að vera orðið fært um að mynda gagnkvæm tengsl og í flestum 

tilfellum geta nýtt sér þá færni út ævina (Becket og Taylor, 2010; Sadock og Sadock, 

2007).  

Ef þessi gagnkvæmu tengsl Bowlby hafa ekki gengið nægilega vel kemur annars 

konar mynstur í ljós sem getur fylgt barninu í samskiptum við aðra það sem eftir er 

ævinnar samkvæmt Bowlby. Ef tengslamyndun er slæm eða ekki nægilega góð í bernsku 

getur það haft áhrif á félagsfærni einstaklings og sjálfsmynd síðar á lífsleiðinni (Beckett og 

Taylor, 2010).  

3.2 Lífsskeiðakenning	  Erik	  H	  Erikson	  

Kenning Erikson fjallar um lífsskeið mannsins þar sem hann vildi skipta æviskeiði 

einstaklings í mismunandi stig eftir aldri og hvernig þarfir hans breytast með aldri.	  Hann 

skiptir því í átta stig frá því að einstaklingur fæðist þangað til hann deyr. Einstaklingur þarf 

að ljúka ákveðnum skeiðum og verkefnum áður en næsta getur hafist og því árangursríkara 

sem það er því betra þar sem velgengni í þessum verkefnum getur haft félagsleg, 

tilfinningaleg- og sálræn áhrif á barnið og framtíð þess. Þroski hæfileika, eiginleika og 

vöxtur barnsins fer eftir því hvernig því tekst að ljúka þroskaverkefninu á hverju stigi. 

Félagsfærni hefur mikil áhrif á félagslega þætti í líf barns. Því er nauðsynlegt að foreldrar 

átti sig á þessum verkefnum til að geta verið til staðar fyrir þau þannig að þau nái að ljúka 

stigunum á sem árangursríkastan hátt. Erikson tekur þó fram að þroskastig komi á 

mismunandi hátt hjá hverjum og einum. Tekin verða fyrir fyrstu fjögur skeiðin þar sem hin 

skeiðin gerast á unglings- og fullorðinsárum og í ellinni (Berk, 2009, Martin og Fabes, 

2009). 

Á fyrsta skeiðinu snýst þroskaverkefni barnsins um traust og/eða vantraust sem varir 

frá því að barn fæðist til eins árs. Þá er hlutverk umönnunaraðila að veita barninu öryggi og 

uppfylla grunnþarfir þess. Ef því er ekki sinnt sem skyldi nær barnið ekki að klára fyrsta 

þroskastigið og hætta er á að það treysti ekki umönnunaraðila. Annað þroskaskeiðið 

einkennist af sjálfstæði og er frá eins árs aldri til þriggja ára aldurs. Á þessum aldri er 

barnið að uppgötva og prófa sig áfram í nýjum hlutum og þarf þess vegna mikla hvatningu 

frá umönnunaraðila. Þó þarf að gæta þess að barnið fá sitt svigrúm til að fikra sig áfram í 

þessum könnunarleiðangri en vera til taks ef það þarf á því að halda. Ef foreldrar eru of 

afskiptasamir og stjórnsamir á þessu stigi þá er hætt við að barnið upplifi mikla skömm og 

efa. Ef barnið kemst í gegnum þetta skref á fullnægjandi hátt verður ávinningurinn gott 

sjálfstraust. Þriðja skeiðið er skeið frumkvæðis og sektarkenndar og eru börnin þá frá 

þriggja til sex ára aldurs. Á þessu skeiði er barn tilbúið að taka virkari þátt með jafningjum 

sínum þegar kemur að leik og störfum með þeim. Erikson leggur mikla áherslu á mikilvægi 

þess að barn myndi félagsleg sambönd innan hóps, en þar lærir barnið á félagsleg sambönd 

og er minni hætta á að verða gagnrýnt fyrir að gera mistök. Fjórða skeiðið er stig dugnaðar 

og minnimáttarkenndar samkvæmt Erikson. Á þessu stigi  getur barn séð sína eigin getu 

ásamt getu annnarra í kringum sig. Ásamt því að hafa minnimáttarkennd sem kemur út í 

vantrú á eigin getu (Berk, 2009; Martin og Fabes, 2009).  

Bowlby fjallar um mikilvægi geðtengsla umönnunaraðila við barn sitt strax í æsku 

sem forspágildi um góða félagsfærni seinna meir. Í kenningu Erikson er einnig fjallað um 

mikilvægi geðtengsla þegar hann nefnir að á fyrsta stiginu er mikilvægt að foreldar veiti 

barni sínu öryggi annars muni það hafa áhrif á félagsfærni barnsins þegar það eldist. En 

ólíkt Bowlby fjallar Erikson um mikilvægi atriða í samskiptum foreldra og barna sem má 

ef til vill segja að sé einskonar framhald geðtengslakenningar Bowlbys. Á hinum stigunum 

er fjallað um mikilvægi þess að foreldrar séu til staðar fyrir barnið en séu ekki of 

stjórnsamir ásamt því að skapa tækifæri til samskipta við vini. Allt eru þetta þættir sem 

spila stóran þátt í því að efla félagsfærni barna. Ef foreldri sinnir ekki þeim hlutverkum 

sem nefndir voru hér að ofan, þá nær barnið ekki að þróa með sér eins góða félagsfærni  

3.3 Kenning	  Robert	  Selman:	  Að	  setja	  sig	  í	  spor	  annarra	  

Robert Selman er upphafsmaður kenningar sem fjallar um hæfnina að setja sig í spor 

annarra (perspective taking theory). Selman er með doktorsgráðu í þroskasálfræði og 

sálfræði og hefur unnið að því að rannsaka hvernig er hægt að ýta undir þroska félagslegrar 

vitundar barna og tengsl þeirra við aðra (Selman 2003; Selman og Byrne, 1974).  

Robert Selman sækir innblástur til kenninga annarra þar má nefna George Herbert 

Mead, James Mark Baldwin, Jean Piaget, Melvin Feffer, Vivian Gourvitch og Lawrence 

Kohlberg. Baldwin og Mead voru báðir sammála því að eitt af því sem aðgreindi menn frá 

dýrum væri að menn geta sett sig í spor annarra. Einnig vann hann eftir hugmyndum Piaget 

sem útskýrði aðgerðahugsun (operational thinking) og kenningu Kohlbergs sem er um 

siðferðisþroska og vann með honum í rannsóknum (Selman 2003; Selman og Byrne, 

1974). Sjónarmið Piaget var að samskiptahæfni er hæfnin til að geta séð sjónarmið annarra 

og skilja hugsanir og tilfinningar þeirra. Mikilvægt er að geta séð sjónarmið annarra til 

skilja sjálfa sig (Santrock, 2007). Selman fór að vinna með þennan þroskagrunn Piaget og 

telur að almennur þroski einstaklings hvíli mest á þeim sem barnið umgengst mest og 

félagsleg samskipti tilheyri því að vera mannlegur. Við upphaf skólagöngu telur Selman að 

samskipti við skólafélaga eigi eftir að verða bæði eðlileg og óhjákvæmileg (Selman, 2003). 

Selman skilgreindi stigin á tvo vegu annars vegar hvernig einstaklingur getur aðgreint sitt 

sjónarmið og annarra og hins vegar hvernig hann fer að því að samræma þessi tvö 

sjónarmið (Selman, 2003; Sigrún Aðalbjarnardóttir, 2007). Klípusögur voru lagðar fyrir 

börnin og notaði hann opnar spurningar til að fá fram svör við mismunandi sjónarmiðum. 

Selman komst að því að með því að greina svör barnanna við klípusögunni væri hægt að 

komast að því að hæfnin að geta sett sig í spor annarra fylgi þroskasamhengi.  

Frá 3 ára aldri fram að unglingsárum taldi hann hæfnina þroskast í gegnum fimm 

stig, frá núllta stigi til fjórða stigs. Núllta stigið á við um börn á aldrinum 3-6 ára. Á því 

stigi eiga þau erfitt með að aðgreina sitt sjónarhorn frá öðrum. Þau eiga erfitt með að setja 

sig í spor annarra og skilja að aðrir upplifa heiminn á annan hátt en þau sjálf. Á fyrsta 

stiginu er viðmiðunaraldur 6-8 ára, á því stigi eru börnin byrjuð að uppgötva að aðrir hafa 

annað sjónarmið en þau sjálf. Þó er einhliða sjónarmið enn ríkjandi. Barnið getur einungis 

séð eigin hegðun út frá sjónarhorni sínu eða sjónarhorni annarra en það er ekki enn orðið 

fært um að bera saman þessi sjónarhorn. Einnig er það ófært um að sjá að skoðun þess á 

öðrum er undir áhrifum frá skoðun þess á því sjálfu. Annað stigið er yfirleitt einkennandi 

fyrir börn á aldrinum 8 til 10 ára. Á því stigi hafa þau öðlast skilning á því að aðrir 

einstaklingar hugsi og líði öðruvísi en  þeim sjálfum. Börnin öðlast skilning á samræmingu 

sjónarmiða sem felst í því að gera fyrst það sem annar aðilinn vill og svo það sem hinn vill. 

Þau hafa einnig áttað sig á því að aðrir hafa önnur gildi og gegna öðrum hlutverkum við 

ákveðnar aðstæður. Ásamt því að átta sig á að aðrir geta sett sig í þeirra spor og séð þau út 

frá öðru sjónarhorni. Þriðja stigið á yfirleitt við um börn á aldrinum 10-12 ára. Á því stigi 

hefur barnið tileinkað sér þriðju persónu sjónarmið. Þá er búist við því að barn geti litið út 

fyrir kassann og skoðað út fyrir hann. Barnið er fært um að sjá sjónarhorn ,,áhorfandans” 

og getur í leiðinni sett sína hagsmuni til hliðar á meðan það skoðar sjónarhorn annarra. 

Fjórða stigið og það síðasta nær frá 12 ára aldri til fullorðinsára. Á þessu stigi hefur 

einstaklingur tileinkað sér sjónarhorn samfélagsins sem felst í því að taka mið af reglum og 

siðferði í samfélaginu. Ásamt því að hafa myndað einhvers konar skema sem inniheldur 

skoðanir fólks og bera saman öll  sjónarhorn við þetta skema. Einnig er einstaklingur fær 

um að viðhalda allri færni sem hann hefur öðlast á fyrri stigum til þess að sjá önnur 

sjónarhorn (Selman og Byrne, 1974).  

Allar kenningarnar eiga það sameiginlegt að vera undirstaða fyrir góða félagsfærni. 

Þær fjalla um mikilvægi umönnunaraðila í bernsku og þroska barns. Bowlby taldi góð 

tengsl umönnunaraðila við barn sitt vera forspárgildi um góð og heilbrigð tengsl barns við 

aðra seinna meir.  

 Út frá lífsskeiðakenningu Eriksons má sjá að grunnurinn að þroska einstaklingsins 

er í raun byggður á tengslum barnsins við umönnunaraðila á fyrsta æviári þess. Traust sé 

undirstaða þess að barnið geti fundið fyrir öryggi sem myndast með tengslamyndun þess 

við umönnunaraðila (Cole, Cole og Lightfoot, 2005). Samkvæmt kenningu Selman skiptir 

máli fyrir börn að geta sett sig í spor annarra til að þroska siðferðisvitund sína. Hann vill 

meina að færni barns aukist við að setja sig í spor annarra og sjá fleira en eigið sjónarhorn.  

3.4 Rannsóknir	  á	  mikilvægi	  félagsfærni	  

Rannsóknir á félagslegri færni sýnir fram á að þjálfun félagslegrar færni sé bæði möguleg 

ásamt því að geta skilað árangri. Það skal þó ítrekað að rannsóknirnar sem vitnað er til hér 

voru gerðar í vestrænum samfélögum og taka ekki sérstakt mið af minnihlutahópum.  

Rannsóknir sem gerðar hafa verið á samskiptum milli foreldra og barns, þar sem 

könnuð voru tengsl samskipta foreldra og barna við félagsfærni barnanna, hafa leitt í ljós 

að foreldrar sem eiga hlý samskipti við börnin sín og eru virkir þátttakendur í lífi þeirra 

leiða af sér börn með góða félagsfærni. Samskipti sem eru á jafnréttisgrundvelli á milli 

móður og barns hafa almennt jákvæð áhrif á skólagöngu barnsins. Hins vegar eru þeir 

foreldrar sem eru stjórnsamir og eiga ekki mikil samskipti við börn sín líklegri til að ala af 

sér börn sem vegnar ekki eins vel í samskiptum við jafningja í leikskóla (Parke og Buriel, 

2008). 

Rannsókn Hesaria og Hejazi (2011) hefur sýnt fram á að foreldrar sem eiga í nánu 

sambandi við börn sín á unglingsaldri eru líklegri til að ala af sér börn sem hafa góða 

félagsfærni og eigi í nánu sambandi við jafnaldra. Hins vegar ef ekki er gott samband 

þeirra á milli eru þau börn líklegri en önnur börn til að glíma við andfélagslega hegðun, 

skorta sjálfstraust og vera óhamingjusöm. 

Walker, Calvin og Ramsey (1995) sýna fram á að félagsfærni gerir barni kleift að 

eiga í jákvæðum vinasamböndum, vera vel liðið af jafnöldrum og ná góðum námsárangri. 

Aftur á móti ef skortur er á félagsfærni eru meiri líkur á að barn eignist ekki vini, verði 

hafnað og gangi ekki eins vel í skóla (Walker o.fl., 1995). Þeir Sanson, Letcher, Smar, 

Prior, Toumbourou og Oberklaid (2009) rannsökuðu tengsl félagslyndi og félagslegra 

vandamála og niðurstaðan var sú að þeir sem mældust félagslyndari voru í minni hættu á 

ýmsum félagslegum vandamálum en þeir sem voru meira til hlés og lokaðri. 

Rannsókn Hargie (2006) leiðir í ljós að félagsfærni fólks er grundvöllur velferðar í 

lífi einstaklings. Hann staðfestir það með því að vísa til rannsókna sinna og Dicksons 

(2004). Þar má sjá að félagsfærni hefur áhrif á velgengni, sálræna líðan og viðbrögð við 

álagi. Ásamt því fundu þeir út að einstaklingar með góð félagsfærni eru líklegri til að 

mennta sig og sérhæfa sig á einhverju sviði. 

Hér var farið í að skoða rannsóknir sem sýnir hve mikil áhrif foreldrar geta haft til 

að efla félagsfærni barna sinna og rannsóknir sem sýna hve mikil áhrif félagsfærni hefur á 

líf barns og framtíð þess. Næst verða skoðaðir þættir sem hafa áhrif á félagsfærni, til að 

mynda uppeldisaðferðir og samskipti foreldra við börn sín sem og áhrif systkina og vina á 

félagsfærni barna.  

4 Áhrifaþættir	  á	  félagsfærni	  

Uppeldisaðferðir og samskipti foreldra við börn sín skipta miklu máli þegar kemur að því 

að efla félagsfærni barna. Þess vegna verður farið í að skoða uppeldisaðferðir og samskipti 

foreldra og barna í tengslum við félagsfærni. Þó svo að foreldrar séu áhrifamestir í að efla 

félagsfærni barna þá eru aðrir þættir í nærumhverfi barnsins sem eiga talsverðan þátt í því 

að efla þessa færni. Þeir þættir, samkvæmt mörgum rannsóknum, virðast vera einstaklingar 

sem standa næstir barninu sem eru í flestum tilfellum vinir og systkini. Einnig verður að 

hafa í huga að það er einstaklingsbundið hvort börn séu með mikla félagsfærni eða ekki þar 

sem þau eru mismunandi að eðlisfari. Þess vegna þarf að skoða hvert og eitt barn til að geta 

komist að því hvernig er best að efla félagsfærni þeirra. Því mun ég skoða fræði um vinsæl 

börn (popular), miðlungsvinsæl börn (average) og börn sem er hafnað (rejected) sem 

nokkrir fræðmenn hafa komið að. Þessi flokkun fjallar um hvernig önnur börn upplifa þau 

og líkar við þau. Einnig verður fjallað um fimmþáttakenninguna sem lýsir helstu flokkum 

persónuleika. Þá verður kannað hvernig einstaklingsþættir barna sem eru árásargjörn, 

hlédræg eða félagslynd tengjast félagsfærni. Þar sem mismunandi persónuleikar sýna að 

börn eru mismunandi að eðlisfari.	  

4.1 Uppeldisaðferðir	  og	  samskipti	  foreldra	  og	  barna	  í	  tengslum	  við	  félagsfærni	  

Eins og áður hefur komið fram hafa foreldrar mikil áhrif á félagsfærni barna sinna. Komið 

hefur í ljós að börn sem hafa góða félagsfærni eiga foreldra sem trúa því að þeir spili 

mikilvægan þátt í því að efla félagsfærni barna sinna. Foreldrar sem trúa því að félagsfærni 

sé meðfædd og ekkert sé hægt að gera í því til að ýta undir góða félagsfærni eiga frekar 

börn sem sýna litla félagsfærni (Parke og Buriel, 2008).  

Vinsælt hefur verið að skoða áhrif uppeldisaðferða foreldra á börn og hæfileika 

þeirra til samskipta. Samkvæmt Baumrind, Maccoby og Martin skiptast uppeldisaðferðir 

foreldra í tvo yfirflokka sem eru; svörun (responsiveness) og væntingar (demandingness). 

Með svörun er átt við þegar foreldrar taka barninu sínu eins og það er, sýna því hlýju og 

svara þörfum þess. Með seinni þættinum sem kallast væntingar er vísað til þess hvaða 

væntingar foreldrar hafa til barna sinna ásamt því hvernig þeir fylgjast með börnunum og 

hvað þeir hafa fyrir barni sínu (Aunola, Stattin og Nurmi, 2000). Með þekktustu 

kenningum um uppeldishætti er kenning Diönu Baumrind sálfræðings. Baumrind skipti 

uppeldisháttum foreldra í þrennt eftir einkennum þeirra, leiðandi, skipandi og eftirlátssamir 

(Pellerin, 2005). Einnig verður gerð grein fyrir öðrum hóp foreldra sem kallast 

afskiptalausir foreldrar en Martin og Maccoby (1987) bættu þeim flokki við kenningu 

Baumrind.  

Leiðandi foreldrar setja börnum sínum raunhæfar kröfur og gera væntingar til þeirra ásamt 

því að sýna þeim hlýju, þolinmæði, hvatningu og virðingu og eru næmir á þarfir þeirra. 

Leiðandi foreldrar gefa börnunum færi á að taka eigin ákvarðanir í takt við þroska þeirra. 

Þeir hvetja börnin til að tjá tilfinningar sínar og líðan (Berk, 2006; Santrock, 2002), eru 

virkir þátttakandur í lífi þeirra og stuðla að umhverfi þar sem þau geta átt í góðum 

samskiptum við önnur börn (Aunola, Stattin og Nurmi, 2000). Þau börn sem alast upp við 

leiðandi uppeldishætti eru líklegri til að eiga jákvæð samskipti við félaga og líklegri til að 

sýna góðvild en önnur börn (Ross og Howe, 2009). Einnig eru þau börn líklegri en önnur 

til þess að líða almennt betur andlega, eru þægari og með meiri félagsfærni en önnur börn  

ásamt því að hafa betri sjálfstjórn, sjálfstraust og sjálfstæði (Pellerin, 2005). Leiðandi 

uppeldishættir leiða af sér börn sem hafa mestu félagsfærnina, eru virk, ábyrg og sjálfstæð í 

samskiptum við annað fólk (Damon og Lerner, 2008) 

Skipandi foreldrar eiga til með að gera of miklar kröfur sem eru jafnvel óraunhæfar, beita 

refsingum og ætlast til skilyrðislausrar hlýðni. Jafnframt eiga þessir foreldrar til að sýna 

litla hlýju, hafna barninu og gera lítið úr því í stað þess að byggja það upp. Börnin fá síður 

tækifæri á að segja sínar skoðanir eða vera með í ákvarðanatökum (Berk, 2006). Börn 

skipandi foreldra eru líklegri en önnur börn til að finnast þau vera lítils virði og finnast þau 

ekki hafa stjórnina við ýmsar aðstæður. Þau börn eru einnig talin treysta of mikið á 

fullorðna þar sem þau hafa ekki lært að vera sjálfstæð til að geta tekið eigin ákvarðanir og 

treysta á eigin dómgreind. Ein af ástæðum þess að þau hafa aldrei lært að vera sjálfstæð er 

sú að þau hafa sjaldan verið hvött til að leysa úr vandamálum sínum (Aunola o.fl., 2000). 

Rannsóknir hafa leitt í ljós að börn foreldra sem beita skipandi uppeldisháttum eru líklegri 

til að verða fyrir einelti eða beita einelti ásamt því að vera með minni félagsfærni en önnur 

börn (Aslan, 2011; Pellerin, 2005). Skipandi uppeldishættir leiða einnig oftar af sér börn 

sem halda sig til hlés og eiga til að verða undir í samskiptum við félaga. Þau skortir 

frumkvæði og hlýju (Damon og Lerner, 2008). 

Eftirlátssamir foreldrar gera litlar kröfur til barnsins og setja því fáar reglur. Þeir sýna 

gjarnan mikla þolinmæði og hlýju en eru eftirlátssamir og geta verið eftirtektarlitlir. 

Eftirlátssamir foreldrar taka oftast ekki mið af þroska barnsins þegar kemur að því að leyfa 

því að taka ákvarðanir (Parke og Buriel, 2008). Börn foreldra sem beita eftirlátssömum 

uppeldisháttum eru líklegri en önnur börn til að vera með lágt sjálfstraust, litla félagsfærni, 

eru oft álitin ósjálfstæð, sjálfselsk, skorta tillitssemi og eru ekki eins félagslynd og önnur 

börn (Hesaria og Hejazi, 2011). Eftirlátssamir uppeldishættir leiða af sér börn sem eru 

líklegri til að vera hvatvís, reiða sig oft á aðra, hafa litla sjálfsstjórn, eru ósjálfstæð og 

ábyrgðarlaus í samskiptum (Damon og Lerner, 2008). 

Afskiptalausir foreldrar gera ekki miklar kröfur til barnsins og reyna oft að koma sér undan 

því að eiga samskipti við það. Þeir þekkja ekki vel tilfinningar sínar og eru oft til baka. 

Afskiptalausir foreldrar skipta sér sjaldnar af ákvörðunum eða skoðunum barnsins og í 

mörgum tilfellum er um að ræða vanrækslu (Berk, 2006; Santrock, 2002). Börn foreldra 

sem aðhyllast afskiptalausa uppeldishætti eru líklegri til að vera með lágt sjálfsálit, vera 

árásargjörn, skapstór og auk þess að standa verr en önnur börn þegar kemur að félagslegum 

samskiptum við jafnaldra (Parke og Buriel, 2008). Foreldrar sem nota afskiptalausa 

uppeldishætti ala frekar af sér börn sem sýna árásarhneigð og leiða af sér neikvæða hegðun 

(Damon og Lerner, 2008).  

Börn leiðandi foreldra hafa komið hvað best út þegar litið er á framtíð þeirra og eru 

þau yfirleitt með bestu félagsfærnina ásamt því að vera með góðan félags- og 

siðgæðisþroska. Einnig hafa þau mælst með betra sjálfsmat, sýna meiri sjálfstæði og virkni 

í samskiptum við aðra, sýna góðan siðgæðisþroska og eiga í góðum samskiptum við 

jafningja sína miðað við börn sem alast upp við annars konar uppeldishætti. Þannig má 

segja að út frá skilgreiningum Baumrind eru leiðandi uppeldishættir farsælastir fyrir 

barnið, þá sérstaklega þegar kemur að félagsfærni þess. 

Rannsókn Sigrúnar Aðalbjarnardóttur styður við þetta. Unglingar sem ólust upp við 

leiðandi uppeldishætti voru að meðaltali með meiri samskiptaþroska heldur en unglingar 

sem ólust upp við annars konar uppeldi (Sigrún Aðalbjarnardóttir, 2007). Mikilvægt er 

foreldrar séu í sjálfsskoðun um hvaða uppeldishætti þeir eru að nota þar sem ljóst er að þeir 

skipta máli þegar kemur að því að efla félagsfærni barna þeirra. 

4.2 Áhrif	  vina	  á	  félagsfærni	  

Félagsfærni miklu máli við að eignast vini og viðhalda þeim en þó hafa vinir einnig áhrif á 

mótun félagsfærni hjá börnum. Börn virðast eignast vini sem líkjast þeim á augljósan hátt, 

má þá nefna að aldur og sama kyn draga börn saman. Ekki aðeins það heldur eignast börn 

gjarnan vini sem eru með sömu skapgerð og þau (Damon og Lerner, 2008). Á fyrstu 10 

árunum í lífi barns hefur það mótað ákveðinn skilning um það hvernig það sér sjálft sig og 

hvernig aðrir sjá það. Það hefur þá náð að móta eiginleika til að breyta hegðun sinni eftir 

því með hverjum það er hverju sinni. (Maccoby, 1980). Í samskiptum við vini læra börn 

félagsfærni eins og að deila með öðrum, samvinnu og lausnaleit. Vinátta veitir börnum 

öryggi og hlýju ásamt því að byggja upp sjálfsmynd og sjálfstraust þeirra. Í gegnum 

vináttuna þróa börn með sér samkennd og færnina að geta sett sig í spor annarra og séð 

hlutina frá ólíkum sjónarhornum. Niðurstöður rannsókna hafa sýnt að börn sem ekki 

eignast vini einangrast frekar og upplifa þess vegna mikla höfnun. Í kjölfarið er hætta á að 

börn verði þunglynd og að þau flosni jafnvel upp úr skóla seinna á lífsleiðinni. Auk þess 

eru þau líklegri til að verða einmana og verða frekar fyrir einelti en þau börn sem eiga vini. 

Börn sem ekki eiga vini eru líklegri til þess að ná ekki að þróa með sér eins góða 

félagsfærni og þau sem eiga vini (Damon og Lerner, 2008; Webster-Stratton og Reid, 

2004). Vinir hafa eins og sjá má mikið um mótun félagsfærni að segja og þurfa foreldrar 

því að virða það og hvetja börnin til að eyða tímum með jafnöldrum. Foreldrar barna sem 

eru með góða félagsfærni eru virkir í að efla félagsþroska og skapa tækifæri til samskipta, á 

meðan þeir foreldrar sem halda að þeir skipti ekki eins miklu máli í að efla félagsfærni 

barna sinna eiga börn sem eru ekki með eins góða félagsfærni (Damon og Lerner, 2008). 

Í austrænum samfélögum er nokkuð algengt er að foreldrar telji að vinir og félagslíf 

hjá barninu geti haft truflandi áhrif á námsgetu þess. Í vestrænum samfélögum telja 

foreldrar hins vegar að félagsleg samskipti við aðra hafa góð áhrif á börnin (Tamis-

LeMonda, Way, Hughes, Yoshikawa, Kalman og Niwa, 2007). Út frá þessu mætti draga þá 

ályktun að ekki sé mikið lagt upp úr félagsfærni í þeim samfélögum sem hún er talin halda 

aftur af annarri færni.  

4.3 Áhrif	  systkina	  á	  félagsfærni	  

Samkvæmt rannsóknum hafa systkini áhrif á félagfærni hvors annars og börn sem eiga 

systkini eru talin vera með betri félagsfærni. Félagsleg samskipti milli systkina eru talin 

vera ein af undirstöðum góðrar félagsfærni barna. Þegar systkini eiga samskipti sín á milli 

er verið að skapa ákveðið samskiptamynstur sem getur nýst þeim þegar þau umgangast 

önnur börn. Eldra systkinið er ákveðin fyrirmynd fyrir það yngra og lærir það margt af því 

sem það notar í eigin samskiptum. Eldra systkinið leiðbeinir því yngra systkininu um hvað 

er viðeigandi og hvað ekki í samskiptum. Einnig hefur eldra systkinið oft ákveðin völd 

þegar kemur að því að kynnast öðrum börnum, þá getur það ráðið hvort það vill kynna 

yngra systkinið fyrir öðrum eða halda því frá ákveðnum einstaklingum (Parke og Buriel, 

2008). Samkvæmt rannsókn Katherine M. Kitzmann, Robert Cohen og Rebecca L. 

Lockwood (2000) eru börn sem eiga systkini líklegri til að vera með betri félagsfærni en 

einbirni. Einbirni voru líklegri til að verða fórnalömb og árásargjörn meðal jafningja. Þá er 

talið að systkini kenni hvort öðru að stjórna skapi sínu þegar kemur að erfiðum aðstæðum í 

samskiptum við önnur börn. Áhugavert er að skoða hvernig hægt er að hjálpa börnum sem 

ekki eiga systkini til að efla félagsfærni sína og skoða nánar hvort yngra systkinið hafi 

meira gagn af eldra systkini eða hvort það gangi í báðar áttir. 

4.4 Einstaklingsbundnir	  þættir	  

Vert er að hafa í huga að öll börn eru mismunandi og er því ekki hægt að setja þau undir 

einn hatt þegar kemur að því að efla félagsfærni þeirra. Horfa þarf til ýmissa þátta í fari 

barna og hér verða nefndir nokkrir þættir. Sum börn vilja vera út af fyrir sig á meðan önnur 

börn vilja vera félagslega virk og eru þess vegna með meiri félagsfærni. Nauðsynlegt er að 

skoða þennan mun á einstaklingum til að koma í veg fyrir að barn útiloki sig og líði illa. 

Viðurkennd flokkun í dag kemur frá Coie Dodge og Coppotelli (í Damon og Lerner, 2008). 

Þeirra flokkun fer eftir mati jafningja sem fer fram á þann hátt að barn gefur vini eða þeim 

sem barni líkar við eða ekki við tilnefningu (um þrír félagar í hvorum flokki) og út frá því 

eru reiknuð stig fyrir barnið og úr urðu eftirfarandi flokka; 

Vinsæl börn (popular children); Mörgum líkar við, fáum líkar illa við. 

Afskipt börn (neglected children); Fáum líkar við, fáum líkar illa við. 

Börn sem er hafnað (rejected children); Mörgum líkar illa við, fáum líkar við. 

Umdeild börn (controversial children); Mörgum líkar við, mörgum líkar illa við. 

Meðalvinsæl börn (average children); Falla ekki í neinn hinna flokkanna (Damon og 

Lerner, 2008) 

Nokkrir fræðimenn hafa komið að annari flokkun, sem fjallar einnig um mat jafningja; 

Vinsæl börn (popular), miðlungs vinsæl börn (average) og börnum sem er hafnað 

(rejected) (Damon og Lerner, 2008). Börnin eru sem sagt metin út frá jafningjum, hvort 

þeim líkar vel við viðkomandi eða ekki.  

Vinsæl börn 

Fram kemur í rannsóknum að börn sem falla í flokkinn vinsæl börn eru álitin 

sammvinnufús, vinaleg, félagslynd og nærgætin. Þau tala ekki aðeins um sjálf sig og sínar 

væntinga heldur annarra líka. Börn sem falla undir þennan flokk eru talin vera með meiri 

félagsfærni en önnur börn. Mörgum líkar vel við þau og fáum líkar illa við þau (Cillessen 

og Rose, 2005; Damon og Lerner, 2008).  

Miðlungsvinsæl börn 

Miðlungsvinsæl börn falla ekki í neinn hinna flokkana þegar kemur að því að gefa þeim 

atkvæði hvort börnum líki vel við þau eða ekki. Sumum líkar vel við þessi börn en öðrum 

ekki (Cillessen og Rose, 2005). 

Börnum sem er hafnað 

Börn sem falla undir hópinn ,,börnum sem er hafnað” eru talin árásagjarnari en önnur börn. 

Með því er átt við að þau eru hefnigjörn og særa oft aðra viljandi með því til dæmis dreifa 

sögum um aðra í þeim tilgangi að særa þau. Slík börn eru afskipt og eiga því í minni 

samskiptum við aðra (Cillessen og Rose, 2005). Mörgum líkar illa við þau og fáum líkar 

vel þau.  

Annað sem styður einstaklingsmun á börnum er fimmþáttakenningin. Samkvæmt 

henni finnast fimm þættir persónuleika sem eru; úthverfa (extraversion) en börn sem skora 

hátt í þessum flokki eru sjálfsörugg og með mikla félagsfærni. Annar þáttur er áreiðanleiki 

(conscientiousness) en börn í þessum flokki eru gjarnan með mikla sjálfstjórn, eru 

áreiðanleg, tillitssöm, snyrtileg og ábyrg. Þau börn sem einkennast af tilfinningalegu 

ójafnvægi (neurotism) eru oft kvíðin, með erfitt skap og óörugg í samskiptum við aðra. 

Víðsýn (openness) börn eru oft gáfuð, hafa gott ímyndunarafl, sjálfstæð, með mikla 

sköpunargleði og viðkunnanleg (agreeableness) börn treysta öðrum auðveldlega, eru 

góðhjörtuð og passa því upp á aðra í kringum sig (John og Srivastava, 1999). Út frá 

mörgum fræðigreinum má sjá að oftast koma fram þessar skapgerðir barna; hlédræg, 

árásargjörn og félagslynd.  

Hlédræg 

Börn sem eru hlédræg hafa yfirleitt lítinn áhuga á að eiga samskipti við önnur börn. Talið 

er að þau hafi einskonar fælni þegar kemur að samskiptum við aðra. Þó getur komið fyrir 

að börn dragi sig í hlé sökum þess að þau hafi orðið fyrir höfnun af hálfu félaga sinna 

(Rubin o.fl., 2009). Afleiðingar þess að draga sig úr félagslegum aðstæðum geta verið þær 

að börnin þori síður seinna á lífsleiðinni að kynnast öðrum og mynda ný vinabönd (Rubin 

o.fl., 2009). 

Árásargjörn 

Börn sem eru árásargjörn eru líklegri til að verða félagslega einangruð og eiga auðveldara 

með að missa stjórn á skapi sínu, ásamt því að stofna til slagsmála. Þau eru líklegri til að 

stríða, stjórnast með aðra og sýna/monta sig. Þó svo að árásargjörn börn séu líklegri til að 

verða félagslega einangruð hafa rannsóknir sýnt að árásargirni í formi stríðni tengist 

vinsældum. Á meðan árásargirni í formi þess að missa stjórn á skapi sínu tengist einangrun 

(Gest, Graham-Bermann og Hartup, 2001). 

Félagslynd 

 Einkenni félagslynds einstaklings er að hann er opinn og hefur mikinn áhuga á að eiga 

samskipti við aðra. Er vinalegur og gott að umgangast hann. Hann er góður í mannlegum 

samskiptum og heldur uppi samræðum við aðra Félagslynd börn eru minna einmana  en 

hlédræg og árásargjörn börn. Börn sem eru félagslynd óttast þó neikvæð viðbrögð frá 

jafnöldrum sínum (Rubin o.fl., 2009). 

4.5 Samantekt	  

Í kaflanum var fjallað um nokkra þætti sem hjálpa til við að efla félagsfærni barna. 

Skoðaðar voru uppeldisaðferðir til að sjá hvað skilaði bestum árangri þegar kemur að því 

að efla félagsfærni barna. Uppeldisaðferðirnar sem skiluðu bestum árangri til að efla þessa 

færni voru leiðandi uppeldishættir. Vinir virtust vera mikilvægur þáttur í því að efla 

félagsfærni barna samkvæmt fræðimönnum og rannsóknum og er því mikilvægt að 

foreldrar séu meðvitaðir um það og hjálpi börnum sínum að eignast vini og gefa þeim tíma 

til að eyða með vinum sínum. Áhrif systkina á félagsfærni eru töluvert mikil og virðist 

yngra systkinið græða meira á því eldra með félagskapnum til að styrkja félagsfærni sína. 

Börn eru mismunandi að eðlisfari, sum eru félagslyndari en önnur sem vilja halda sig 

meira til hlés. Mikilvægt er að fylgjast með af hverju sum börn kjósa að halda sig til hlés, 

er það af því að þau vilja það eða eru þau hrædd við höfnun? Einnig þarf að passa upp á að 

þau nái að efla félagsfærni á sinn hátt svo að það hefti þau ekki þegar þau eru orðin eldri 

og fara út á atvinnumarkað, eignast maka og nýja vini. 

5 Fræðsluefni	  fyrir	  foreldra	  	  

Ýmiskonar fræðsluefni er fáanlegt þar sem gefin eru góð ráð til foreldra og fagfólks sem 

starfar með börnum um hvernig megi efla félagsfærni þeirra. Þar sem foreldrar vilja að 

börnum sínum vegni vel í lífinu og í samskiptum við aðra er mikilvægt að slíkt efni sé fyrir 

hendi. Höfundar þessa efnis reyna að setja fram á skýran og einfaldan hátt hvað hægt er að 

gera til þess að efla félagsfærni barnanna, til dæmis með því að nota kannanir með 

spurningalista þar sem lesendur geta merkt við mismunandi atriði til að sjá betur hvað það 

er sem þau gera og hvað væri réttast að gera hverju sinni, og dæmi frá samskiptum foreldra 

og barna í daglegu lífi.  

Hér að neðan verða teknar fyrir nokkrar handbækur sem fjalla um þætti sem snúa 

að hvað foreldrar og fagfólk geta gert til að efla félagsfærni barna sinna.Í lok kaflans vera 

dregin saman aðal atriðin og rauði þáðurinn í þeim öllum. 

5.1 Fræðsluefni	  til	  að	  efla	  félagsfærni	  barna	  

Uppeldishandbók 

Liane Brouillette er uppeldis- og menntunarfræðingur og hefur verið með ýmis námskeið 

fyrir foreldra til að efla félagsfærni barna ásamt því að gefa út fjöldi bóka. Bók Brouillette 

(2014) Consequences of Public Schooling: Preparing Your Child to Thrive in 

Contemporary Schools eru leiðbeiningar til foreldra sem vilja hjálpa börnum sínum að efla 

félagsfærni sína, lynda vel við aðra og takast á við óvæntar aðstæður. Ásamt því að hjálpa 

þeim að höndla önnur börn sem eru ekki eins vel undirbúin og þau í samskiptum við aðra. 

Félagslegi þátturinn er mikilvægur hluti af skólagöngu barna og Brouillette telur að 

tilfinningalegur vöxtur barnanna gæti tafist ef ekki er stutt við þau félagslega og það getur 

valdið streitu.  

Ein öflug leið fyrir foreldra til að bæta félagsfærni barna sinna er efla samskipti sín 

við þau. Farið er yfir nokkur algeng mistök foreldra í samskipti við börnin sín og hvernig 

unnt er að segja hlutina öðruvísi til að fá betri útkomu. Til dæmis ef að barn tekur ekki til í 

herberginu sínu er ekki gott að segja ,,hversu oft hef ég sagt við þig að þetta má ekki” sem 

þau geta ekki annað en svarað ,,ég veit ekki”. Þá er frekar ráðlagt að spyrja ,,af hverju tekur 

þú ekki til?” Hér má sjá auðvelda leið fyrir foreldra til að bæta samskipti við börnin sín. 

Önnur leið fyrir foreldra til að efla félagsfærni barna sinna er að kenna því að setja sig í 

spor annarra. Nefnir hún dæmi um að þegar upp koma deilur milli vina að þá eigi foreldrar 

að reyna að útskýra fyrir barni sínu hina hliðina á málinu (Brouillette, 2014). Á heildina 

litið eru lykilþættir í bók hennar til að efla félagsfærni barna sinna; hlý samskipti, að 

þroska tilfinningastjórnun, vera virkir þátttakendur og auka sjálfstraust.  

Lífsleikni 

Erla Kristjánsdóttir o.fl (2004) gáfu út handbókina Lífsleikni sem leitast við að varpa ljósi á 

hugtakið lífsleikni og hvernig það tengist uppeldisstarfti og menntun. Auk fræðilegrar 

umfjöllunar hefur bókin að geyma margskonar ábendingar og hugmyndir um hvernig 

þjálfa megi samskiptahæfni og frumkvæði hjá börnum. Hér verður greint frá hvað 

einkennir góð samskipti, en góð samskipti er ein leið foreldra til að efla félagsfærni barna 

sinna. 

Í bókinni eru sjö atriði sem talin eru vera einkennandi fyrir góð samskipti: 

1. Virðing. Með því að hafa virka hlustun er einstaklingur að sýna viðmælanda sínum 

virðingur. Virðing og hlustun eru nátengd. Foreldrar ættu því að hlusta vel á börnin 

sín og sýna þeim þannig virðingu. 

2. Traust. Í samskiptum sínum við aðra er nauðsynlegt að traust sé til staðar. 

Mikilvægt er að traustið sé gagnkvæmt og að einstaklingar séu hreinskilnir hvorir 

við aðra þegar kemur að því að tjá sig um eigin hugsanir og líðan. 

3. Skilningur. Hér kemur hlustunin aftur inn sem mikilvægur þáttur í að sýna skilning. 

Til að geta sýnt skilning er nauðsynlegt að hlusta á það sem sagt er. Einstaklingur 

þarf að vita hvenær á að þegja og leyfa öðrum að komast að með sínar skoðanir og 

álit. Fyrir suma getur það verið erfitt en er samt sem áður undirstaða gagnkvæmra 

samskipta. 

4. Jákvæðni og neiðkvæðni. Jákvætt hugarfar skilar miklu í samskiptum. Sá sem er 

jákvæður reynir að finna lausn við vanda í stað þess að festast í vandanum og getur 

smitað jákvæðni út frá sér. Einstaklingur sem er neikvæður í samskiptum er stöðugt 

með afsakanir og kvartar mikið. Þarna er mikilvægt að foreldrar séu meðvitaðir um 

hvernig fordæmi þau sýna börnum sínum. 

5. Sveigjanleiki. Í samskiptum milli tveggja einstaklinga er mikilvægt að nota 

málamiðlun ef upp koma hagsmunaárekstrar. Foreldrar þurfa því að vera 

sveigjanlegir með því að vera ekki fastir í frösum líkt og; ,,af því ég segi það”, 

„hvað hef ég sagt þér þetta oft áður“ eða „þú ættir að vita betur“. 

6. Einlægni. Þegar einstaklingur er einlægur er hann að sýna að hann sé opinskár og 

hreinskilinn með eigin líðan og tilfinningar. Þá er hann sjálfum sér samkvæmur og 

fær um að tjá sig án erfiðleika. Einlægni er partur af eiginleika í félagsfærni og til 

að virkja það hjá barni er besta leiðin fyrir foreldra að sýna einlægni. 

7. Þolinmæði. Samskipti milli einstaklinga eru ekki alltaf auðveld og geta verið 

tímafrek þá er nauðsynlegt að geta sýnt þolinmæði. Ef ræða þarf erfið málefni er 

mælt með að byrja á rólegum nótum, sýna skilning og mynda tengsl (Erla 

Kristjánsdóttir, o.fl., 2014). 

Besta leiðin fyrir foreldra til að kenna börnum sínum góð samskipti er að eiga góð 

samskipti við þau þar sem börn líta upp til foreldra sinna og þau læra það sem fyrir 

þeim er haft. 

ADHD og farsæl skólaganga Handbók 

Handbókin er á vegum Námsgagnastofnun og að beiðni samráðshóps um aðgerðaáætlun í 

þágu barna og ungmenna. Markmiðið með handbókinni er að hjálpa þeim sem umgangast 

börn með greiningu vegna athyglisbrests og ofvirkni/hvatvísi eða ADHD til að efla 

félagsfærni þeirra. Í henni er meðal annars fjallað um árangursríkar leiðir fyrir foreldra til 

að efla félagsfærni barna sinna. Lögð er áhersla á að vera með skýrar leiðbeiningar, vera 

góð fyrirmynd, markvissa endurgjöf, þ.e. umbun og viðbrögð, fjölbreytta hlutverkaleiki, og 

ýmsar samskiptaæfingar (Ingibjörg Karlsdóttir, 2013). Allt eru þetta þættir í því að efla 

félagsfærni barna. Því nauðsynlegt að foreldrar séu meðvitaðir um þessar leiðir. 

Starfsmannahandbók félagsmiðstöðvar ÍTR 

Starfsmannahandbók félagsmiðstöðvar ÍTR er handbók sem inniheldur upplýsingar um 

skipulag og starfsemi félagsmiðstöðva. Í henni er meðal annars farið í hvernig er hægt að 

þjálfa samskipta- og félagsfærni unglinga, sem foreldrar geta nýtt sér til að efla félagsfærni 

barna sinna. Fjallað er um þætti sem hægt er að nýta til efla félagsfærni, svo sem að rækta 

með sér samkennd, samhyggð og virðingu fyrir skoðunum og lífsgildum annara (Adda 

Rúna Valdimarsdóttir og Hulda Valdís Valdimarsdóttir, e.d). 
 
Samskipti foreldra og barna - að ala upp ábyrga æsku 

Í bók sálfræðingsins Thomas Gordon (1999) er fjallað um mikilvægi samskipta foreldra og 

barna. Hann telur að virk hlustun sé einn af lykilþáttum sem foreldrar geta tamið sér í 

samskiptum sínum við börnin sín. Með því að nota virka hlustun, sem felur í sér að hlusta á 

hvað barnið hefur að segja og reyna að setja sig í spor þess, telur hann að verið sé að örva 

barnið í að geta fundið sínar eigin lausnir á vandamálum sínum. Slík samskipti eru góð 

samskipti sem eykur félagsfærni barna. Hann talar um mikilvægi ,,ég-boða” sem fær 

barnið til að hlusta þegar talað er við það. Einnig fjallar hann um hvernig foreldrar geta 

tekist á við það þegar upp koma ágreiningsmál þeirra á milli, að þá sé best að nota aðferðir 

sem fela í sér sameiginlega lausn barna og uppalenda. Þá læra börn að bera ábyrgð á eigin 

hegðun þegar þau eiga í samskiptum við vini ásamt því að sýna öðrum tilitssemi. Slíkt eru 

einmitt þættir sem teljast vera eiginleikar góðrar félagsfærni.  

5.2 Samtekt	  

Rauði þráðurinn í því fræðsluefni sem fjallað var um hér að ofan eru þeir að foreldrar þurfa 

að sýna börnum sínum virðingu, nota góð samskipti, kenna þeim að setja sig í spor annarra, 

nota uppbyggilega hvatningu, setja skýr mörk varðandi hegðun, þjálfun í lausnaleit og 

jafnframt að kenna barninu tilfinningastjórnun. Allt eru þetta þættir sem spila inn í að efla 

félagsfærni barna. 

6 Lokaorð 

Hér verða niðurstöður reifaðar þar sem farið verður í það að draga saman lykilþætti úr 

ritgerðinni sem svara ritgerðarspurningunni; hvað geta foreldrar gert til þess að efla 

félagsfærni barna sinna. Það er að mínu mati mjög mikilvægt umfjöllunarefni til að auka 

vitundarvakningu meðal foreldra hve stór partur þeir eru í að efla félagsfærni barna sinna. 

Góð félagsfærni hjálpar barni að takast á við allt sem tengist mannlegum samskiptum og 

kemur í veg fyrir að það lendi utan hóps og einangrist. Með hliðsjón af ýmsu fræðsluefni 

fyrir foreldra hvernig hægt er að styrkja þessa þætti. Höfundur telur þó að oft taki slíkar 

bækur ekki nógu mikið mið af því að börn eru mismunandi að eðlisfari og þurfi þess vegna 

mismunandi aðferðir til að efla félagsfærni sína.  

Eins og fram hefur komið eru foreldrar ákveðin fyrirmynd fyrir börnin sín þar sem 

þau líta mikið upp til þeirra og læra af þeim með því að fylgjast með samskiptum þeirra við 

aðra (Cartledge og Kleefeld, 2002). Því er mikilvægt að foreldrar séu meðvitaðir um hve 

mikil áhrif þau hafa í raun og veru á börnin sín með daglegum samskiptum við aðra. Það 

kemur einnig fram í 5. kafla að foreldrar þurfa að vera góð fyrirmynd. Þess vegna þurfa 

foreldrar að passa upp á samskipti sín við börnin sín að vera ekki að segja hluti við þau 

sem særa þau eða neikvæðar athugsasemdir um þau þar sem allt sem er sagt við þau hefur 

áhrif á sjálfsmynd þeirra sem hefur áhrif á félagsfærni þeirra. 

Að mínu mati er tengslamyndun umönnunaraðila við barn rauði þráðurinn í 

gegnum þær kenningar sem útskýrðar voru í ritgerðinni. John Bowlby og Erik H Eriksson 

töldu báðir að til að barn væri móttækilegt þyrftu foreldrar að sinna líkamlegum og 

tilfinningalegum þörfum þess strax í frumbernsku (Beckett og Taylor, 2010; Martin og 

Fabes, 2009). Kenningar þeirra Bowlby og Erikson fjalla mikið um hvað foreldrar geta gert 

til að efla félagsfærni barna sinna strax í barnæsku. Þá þarf að hafa í huga að þó þessir 

þættir hafi ekki verið til staðar eins og skyldi er enn hægt að efla félagsfærni barna þegar 

þau eru orðin eldri.  

 Kenning Robert Selmans er frábrugðin kenningu Bowlbys og Erikson þar sem 

kenning hans fjallar um mikilvægi þess að börn læri að setja sig í spor annarra til að þroska 

siðferðisvitund sína. Þá er meira verið að leggja upp úr því hvað hægt er að gera til að 

þjálfa félagsfærnina þegar barnið er orðið aðeins eldra á meðan kenning Bowlby fjallar 

aðeins um mikilvægi tengsl umönnunaraðila við barn í frumbernsku. Mikilvægt er fyrir 

foreldra að vera virkir í því að kenna barni sínu að setja sig í spor annarra þar sem það er 

einn af eiginleikunum sem þarf til þess að vera með góða félagsfærni. Einnig væri hægt að 

leggja fyrir þau klípusögur Selmans sem æfingu til að virkja félagsfærni þeirra. 

Uppeldisaðferðir og samskipti foreldra við börn sín skipta höfuðmáli í að efla 

félagsfærni barna. Uppeldisaðferðirnar sem komu best út við að efla þessa færni voru 

leiðandi uppeldishættir. Þeir fela í sér að sýna barninu hlýju, hvatningu og virðingu. 

Foreldrar sem nota leiðandi uppeldishætti hvetja börn sín til að tjá tilfinningar sínar (Berk, 

2006; Santrock, 2002). Börn foreldra sem nota leiðandi uppeldishætti eru líklegri til að 

verða sjálfstæðari, ábyrgari og með betri félagsfærni en önnur börn (Damon og Lerner, 

2008).  Því er mikilvægt að foreldrar fari í sjálfsskoðun og athugi hvort þeir séu nota rétta 

uppeldisaðferð. Uppeldisaðferð getur orðið til af gömlum vana en höfundur telur að hægt 

sé að komast úr vananum með því að kynna sér uppeldisaðferðirnar eins vel og hægt er.  

Aðrir áhrifaþættir á félagsfærni sem gerð var grein fyrir í þessari rannsókn voru 

vinir og systkini. Félagsfærni hefur áhrif á hvernig gengur að eignast vini og halda þeim en 

einnig bætir vinátta félagsfærni hjá barni. Í samskiptum við vini lærir barn félagsfærni 

þegar það deilir með öðrum, vinnur í samvinnu og lausnaleit. Með vináttu þróa börn með 

sér samkennd og færnina að geta sett sig í spor annarra (Damon og Lerner, 2008; Webster-

Stratton og Reid, 2004). Þar með eru þau að efla félagsfærni sína. Höfundi finnst 

mikilvægt að foreldrar séu meðvitaðir um hversu nauðsynleg vinátta er fyrir börn og séu 

þess vegna vakandi fyrir því hvort þau séu að ná að mynda vináttutengsl við önnur börn, 

ásamt því að skapa barninu tækifæri til samskipta við vini.  

Félagsleg samskipti milli systkina eru talin vera ein af undirstöðum góðrar 

félagsfærni barna. Eldra systkinið er oft fyrirmynd þess yngra og setur ákveðin gildi um 

hvað er viðeigandi í samskiptum og hvað ekki, ásamt því að hafa vald yfir því hvort það 

kynnist öðrum eða ekki (Parke og Buriel, 2008). Augljóst er að eldra systkinið hefur 

ákveðið vald yfir því yngra og því þurfa foreldrar að vera vakandi fyrir því hvort eldra 

systkinið sé góð fyrirmynd og komi vel fram við það. Með því væri hægt að álykta að verið 

væri að byggja upp jákvæðan einstakling með góða félagsfærni. 

Vert er að hafa í huga að börn eru mismunandi að eðlisfari og því er 

einstaklingsbundið hvernig hægt er að efla félagsfærni þeirra. Þess vegna er nauðsynlegt 

fyrir foreldra að þeir skoði hvernig barnið þeirra er að eðlisfari og komi til móts við það 

þar sem það eru statt. Foreldrar þurfa að passa upp á að þó svo að barnið þeirra sé að 

eðlisfari með betri félagsfærni en önnur börn þýðir ekki að þau ættu að hætta að efla hana.  

Aðal þættir sem komu fram í 5. kafla sem teknar voru úr ýmsu fræðsluefni var til 

dæmis það að geta sett sig í spor annara eitt af því sem foreldrar geta kennt barni sínu til að 

efla félagsfærni. Rétt eins og kom fram í kenningu Selmans. Með því að foreldri sýni barni 

sýnu virðingu og umhyggju er verið að efla félagsfærni. Samskipti umönnunaraðila við 

barn sitt virtist vera eitt af lykilþáttum í því að efla félagsfærni hjá barni sínu. Þetta kemur 

bæði fram í kafla um leiðandi foreldra og í flestu af því efni sem tekið var fyrir í 5.kafla. 

Þess vegna er mikilvægt að foreldrar séu meðvitaðir um hvernig samskiptum þeirra er 

háttað við börnin sín og gerir Erla Kristjánsdóttir o.fl (2004) því góð skil. 

 Helstu niðurstöður ritgerðarinnar eru þær að foreldrar geta eflt félagsfærni barna 

sinna með öruggum geðtengslum, leiðandi uppeldisháttum, hlýjum samskiptum og því að 

skapa börnunum tækifæri til samskipta við vini ásamt því að taka tillit til 

einstaklingsmunar. Allt eru þetta þættir sem stuðla að aukinni félagsfærni. 

 Í heildina má sjá að með því að nota leiðandi uppeldishætti og gera börn meðvituð 

um gildi jákvæðra og uppbyggjandi samskipta við önnur börn er verið að styrkja 

félagsfærni þeirra. Með því að styrkja félagsfærni barna er verið að hafa áhrif á lífsgæði 

þeirra til lengri tíma litið. Þar sem félagsfærni í víðum skilningi er eitt sterkasta vopnið sem 

hver og einn hefur til að eignast vini, maka og til að vera betur í stakk búinn til að ala 

sjálfur upp börn, til að ganga betur að fá vinnu og halda henni og minnka líkur á þunglyndi 

o.fl. Allt eru þetta mikilvægir þættir í lífi einstaklings og því vert fyrir foreldra að vera 

meðvitaðir um hvernig þeir ala upp barn sitt. 

